
visualmente aos abetos, posto que é unha especie 
próxima. As súas piñas son colgantes e miden de 5 a 
10 centímetros.

O Centro de Investigación Forestal de Lourizán, en 
Pontevedra, ensaiou a súa adaptación a Galicia, para 
o que fixo unha plantación experimental hai preto de 
40 anos con sementes de diferentes procedencias da 
parte occidental dos Estados Unidos. Froito daque-
las experiencias, fixéronse algunhas plantacións en 
Galicia, sobre todo en Ourense e Lugo, pero a súa 
presenza no monte é relativamente escasa.

Tanto o piñeiro de Oregón como a sequoia son árbo-
res que proporcionan unha madeira de gran calidade, 
pero a súa escaseza no mercado galego leva a que 
non sexan apreciadas. Por iso a súa madeira, a pesar 
de ser ben valorada noutros mercados, en Galicia 
pode pagarse incluso por baixo dos piñeiros máis 
habituais.

O piñeiro de Oregón presenta follas características e unha copa 
que lembra ós abetos. / Imaxe: CIF Lourizán.

Piñeiro taeda e piñeiro laricio

A presenza de piñeiro taeda (Pinus taeda) e de piñeiro 
laricio (Pinus nigra) é aínda máis escasa e tamén está 
estreitamente vinculada a investigacións realizadas 
dende o CIF Lourizán sobre a súa adaptación ás con-
dicións climáticas e do solo galego. 

Pinus taeda é unha conífera orixinaria do suroeste de 
EEUU, desde Texas ata Virginia. Pertence ó grupo dos 
piñeiros amarelos americanos e a súa madeira, pare-
cida á do piñeiro do país, ten moi boas características 
para o seu uso con fins estruturais e de carpintería. O 
seu interese débese a que se trata dunha especie de 
bo crecemento e a que presenta tolerancia fronte ó 
nematodo.

O piñeiro laricio, orixinario das rexións do Mediterrá-
neo, é unha conífera moi apreciada pola súa madeira. 
A árbore garda certa semellanza co piñeiro do país, 
posto que as súas agullas son tamén ríxidas e pun-
zantes, agrupadas de dúas en dúas. As piñas son de 5 
a 10 centímetros e de forma redondeada. En Galicia 
fixéronse varias plantacións das variedades austriaca 
e corsicana, que corroboraron que ambas se adaptan 
ó clima e solos galegos, en especial a corsicana vexe-
ta moi ben en solos pobres, ácidos e en sitios ven-
tosos, mantendo unha forma axeitada para producir 
madeira de calidade. 

O piñeiro pode superar os 40 metros de altura. / Imaxe: Marcos Canosa.

Multifuncionalidade
do monte

Multifuncionalidade

Economía do piñeiral

As coníferas representan o 39 % de todas as cortas para aproveitamen-
to industrial en Galicia, en tanto os eucaliptos capitalizan en torno a un 
58 % das cortas e as frondosas caducifolias, sen ter en conta as leñas 
domésticas, quédanse en arredor dun 3% (Xunta de Galicia, 2019).

Nos montes veciñais, as coníferas aglutinan ata o 61% dos aproveita-
mentos, unha porcentaxe moi por riba da dos montes particulares, onde 
xa perderon moito protagonismo e manteñen só un 18% de cota.

Por provincias, Lugo e A Coruña suman case o 80 % das cortas de 
piñeiros, en tanto Pontevedra ronda o 15 % e Ourense un 5 %. Pese ás 
limitadas cortas en Ourense, un dato a destacar é que os piñeiros repre-
sentan a principal especie con aproveitamento produtivo nesta provincia 
(86 % das cortas).

No rural, as coníferas supoñen un importante recurso, pois calcúlase que 
xeran un ingreso anual para os propietarios forestais de arredor de 73 mi-
llóns de euros, segundo os datos da Asociación Forestal de Galicia para o 
2018. Constitúen así un recurso fundamental para comunidades de mon-
tes (unhas 3.360 en Galicia) e para os propietarios forestais particulares 
(arredor de 500.000 na comunidade), ademais de permitir a actividade 
de máis de 200 serradoiros asociados ó piñeiro.

Os piñeirais galegos compatibilizan a súa función 
ambiental cos aproveitamentos económicos e co uso 
social do monte, sobre todo en contornas periurbanas 
e costeiras. Entre os aproveitamentos económicos, 
salienta o da madeira, como é lóxico, pero cómpre 
incidir tamén noutros usos, como os silvopastorais, o 
micolóxico ou a extracción de resina.

Cadea forestal galega

Empresas provedoras de planta 
forestal: 78.

Empresas de servizos forestais 
e enxeñería: 584

Explotación forestal, 
rematantes: 462

Serradoiros e empresas de 
cepillado da madeira 317

Empresas de fabricación de 
produtos da madeira: 712

Elaboración de mobles: 830.

Datos: Xera, 2019; Medio Rural, 
2020

Os piñeirais costeiros constitúen un espazo tradicional de ocio. / Imaxe: Marcos Canosa.

O conxunto da cadea forestal emprega en Galicia 
a máis de 21.000 persoas. O 48 % dese emprego 
correspóndese coa industria da madeira, outro 24 % 
coa silvicultura e explotación forestal e un 20% coa 
fabricación de mobles e carpintería. O restante 8 % é 
da industria do papel (Xera, 2019).

Aproveitamentos silvopastorais

A paisaxe do monte galego caracterízase por un mo-
saico de arborado, pastos e terras de cultivo no que o 
gando atopa espazo tanto en aproveitamentos baixo 
arborado como en pastizais que se entrecruzan cos 
piñeirais. O Plan Forestal de Galicia proxecta acadar 
nas próximas décadas un total de 225.000 hectáreas 
de pastos nos montes galegos.

Os piñeirais galegos presentan unha extraordinaria 
diversidade de cogomelos e fungos, sobre todo naquelas 
masas forestais ben xestionadas, posto que a súa xer-
minación está moi condicionada pola necesidade de luz 
solar, de aí que as marxes das plantacións sexan un dos 
espazos onde adoitan agromar.

Algunhas das especies máis valoradas polo seu intere-
se gastronómico e habituais nos piñeirais galegos son 
os Boletus edulis, dunha calidade extraordinaria e gran 
diversidade. A localización da masa forestal condiciona 
o desenvolvemento destes cogomelos, así nos piñeirais 
de piñeiro radiata da Coruña agroman xa no mes de xuño, 
mentres que no sur da provincia de Pontevedra soen 
ser máis tardíos e poden medrar mesmo ata no mes de 
xaneiro.

Outras especies abundantes nas masas de piñeiro do 
país son as diferentes variedades de Tricholomas, así 

como os Lactarius deliciosus ou as Cantharellus ciba-
rius, coñecidas popularmente como cantarelas. Todas 
elas son variedades apreciadas dende o punto de vista 
culinario.

Nos últimos anos, á marxe da recolección realizada por 
veciños e amantes da micoloxía,  terreos particulares e 
comunidades de montes de diferentes puntos de Galicia 
están optando polo aproveitamento micolóxico regula-
do dos seus piñeirais. Esa regulación abrangue xa a un 
total de 24 montes, que suman máis de 8.000 hectáreas, 
segundo os datos do 2019.

A produción de cogomelos nos piñeirais pode incremen-
tarse con prácticas como a micorrización, que é posible 
realizar no momento da plantación da árbore ou median-
te inóculos que se sitúan nas proximidades do piñeiro 
adulto e que favorecen o crecemento dos cogomelos.

Cogomelos asociados ós piñeirais

Un dos cabalos en semiliberdade que albergan os piñei-
rais do monte veciñal de Carballo (Friol). / Imaxe: Pedro 
Agrelo

Procesadora en monte en piñeirais do Deza. / Imaxe: Madeiras 
Fernández.

Resinado dos piñeiros

A extracción de resina dos piñeirais galegos tivo a súa 
orixe no sur de Pontevedra e Ourense nos anos 50 e 
60 do pasado século, pero logo a baixada de prezos 
da resina levou á desaparición da actividade durante 
moito tempo. Na última década, a recuperación de 
prezos e de demanda internacional desencadeou 
un certo renacemento do resinado en piñeirais das 
catro provincias, con arredor duns 15 – 20 resineiros 
con proxectos en marcha, que son compatibles cos 
aproveitamentos madeireiros.

Bioeconomía da madeira
Bioeconomía

A madeira é a única materia prima que ten unha pegada de carbono 
negativa, pois as árbores, durante o seu crecemento, extraen dióxido de 
carbono da atmosfera, que trasladan á madeira. O aproveitamento poste-
rior da madeira permite manter ese almacenamento de gases de efecto 
invernadoiro.

O círculo de beneficios do piñeiro péchase coa súa reciclabilidade, pois 
os produtos elaborados con madeira, ben sexan mobles, embalaxes, ma-
deiras técnicas para construción ou outros, poderán reciclarse nun futuro 
para novos usos (taboleiros, biomasa enerxética, etc.).

A madeira preséntase, xa que logo, como o produto estrela da nova era 
da bioeconomía na que se está a introducir Europa. A Comisión Europea 
lanzoulle á sociedade o reto do Green Deal (Pacto Verde), un camiño para 
lograr na UE unha economía limpa, circular e neutra climaticamente. 

A avanzar cara a esa meta pode contribuír o piñeiro de Galicia, que a 
maiores do seu uso en sectores tradicionais, como embalaxes ou mo-
bles, está protagonizando novos usos innovadores, como o da madeira 
estrutural para construción.

Carpintería, embalaxes, mobles e ‘contract’

Os piñeiros de Galicia teñen unha longa historia de primeira transforma-
ción en serradoiros para un posterior uso das táboas e pezas resultantes 
en carpintaría, embalaxes, palés ou mobles, entre outros destinos.

En Galicia, a segunda transformación da madeira en produtos rematados 
está tamén collendo pulo nos últimos anos da man de sectores como o 
‘contract’, que integra a empresas de mobiliario e interiorismo especiali-
zadas no servizo a cadeas internacionais de tendas e hoteis.

O abastecemento de madeira de piñeiro de calidade para as empresas 
galegas de ‘contract’ representa un reto para toda a cadea forestal, pois 
trátase dun sector que demanda acabados esixentes. Na actualidade, o 
‘contract’ está xa empregando o piñeiro silvestre de Galicia para solu-
cións estruturais, en tanto nas partes visibles, o piñeiro insigne e o piñeiro 
do país teñen uso en frisos e outros acabados interiores.

O uso do piñeiro de Galicia no ‘contract’, non obstante, pódese conside-
rar polo de agora como reducido, pero tense constatado entre as empre-
sas do sector que hai unha demanda de coníferas locais de calidade, que 
hoxe en día estase cubrindo en parte con produtos importados como a 
madeira de picea ou de piñeiros nórdicos.

A madeira de piñeiro é un material renovable, reutili-
zable e biodegradable que permite responder ó gran 
desafío ambiental que enfronta o planeta, a loita con-
tra o cambio climático.

O piñeiro de Galicia ten 
unha longa tradición de 
uso en carpintaría, emba-
laxes, palés ou mobles, 
entre outros destinos.

Retos e tendencias

A madeira para carpintería e mobles é un destino 
preferente para gran parte dos serradoiros,  se ben 
o uso do piñeiro nas empresas galegas de mobles é 
baixo na actualidade, pois outras madeiras fóronlle 
gañando espazo ós piñeiros de Galicia e ás coníferas 
de importación.  Incrementar cota de mercado neste 
subsector é outro dos retos de futuro que se lle pre-
sentan á cadea forestal galega.

Entre os actuais destinos do piñeiro en Galicia, como 
curiosidade pódese citar o exemplo de empresas es-
pecializadas na elaboración de utensilios de cociña, 
que atopan no piñeiro unha materia prima axeitada. 
Desde banquetas ata pratos para servir o polbo es-
tanse a fabricar hoxe en día coas coníferas galegas.

En artesanía, o piñeiro tamén é apreciado, pois ó 
ser unha madeira relativamente branda, adáptase ó 
traballo manual. Nas cadeas de bricolaxe, ademais, 
o consumidor pode topar pezas serradas de piñeiro 
galego.

A madeira estrutural para construción

A madeira é un material que aspira a protagonizar a 
construción nas cidades do século XXI, igual que o 
formigón, o aceiro e o ladrillo fixérono no século XX. 

Os novos produtos da madeira, en especial a madeira 
contralaminada (CLT, Cross Laminated Timber), pre-
sentan unha combinación de lixeireza e resistencia 
que as fan óptimas para usos estruturais na constru-
ción.

Tabiques, fachadas, muros de carga, cubertas, así 
como forxados ou entreplantas, son xa posibles co 
uso do CLT, un novo producto de madeira estructural 
elaborado principalmente con coníferas. 

En Galicia, a primeira fábrica de CLT, que inicia a súa 
actividade a comezos do 2021 en Coirós (A Coruña), 
está a demandar tanto piñeiro do país (Pinus pinas-
ter) como piñeiro insigne (Pinus radiata), pois trátase 

Principais destinos da madeira de piñeiro nas empresas galegas. 
(Datos elaborados polo Clúster da Madeira e o Deseño de Galicia, 
dentro do proxecto Genmac.)

Se a calidade tecnolóxica da madeira de piñeiro fora maior, 
podería fabricar outros produtos que agora non fai ou son moi mi-
noritarios?. Puntuación de 1 a 5 (1, ningunha conformidade – 5, 
moi probable). Esta consulta realizada polo Clúster da Madeira de 
Galicia entre empresas transformadoras da comunidade eviden-
cia que o sector está disposto a a aumentar o seu consumo de 
piñeiro galego de calidade (Proxecto Genmac).

Traballadora no aserradoiro de Finsa, en Santiago. / Imaxe: Pedro 
Agrelo.

de madeiras locais que cumpren as especificacións 
requeridas, como son lixeireza, resistencia e unifor-
midade.

O uso do piñeiro para a madeira contralaminada 
entronca coa tendencia no resto de Europa, onde 
se están a empregar as coníferas locais, ben abetos, 
piñeiros ou outras, pois trátase dunha materia prima 
con dispoñibilidade suficiente, con boas caracterís-
ticas técnicas e con custos razoables asociados ao 
seu proceso produtivo.

Por que ten un gran futuro a construción estrutural 

en madeira?

O mercado de CLT medrou en Europa e Norteamé-
rica na última década a un ritmo do 15-20 % anual, 
coa previsión de que continúe esa tendencia. A súa 
característica de material sostible ábrelle grandes 
perspectivas, pois trátase do único produto que ten 
unha pegada de carbono negativa. Na actualidade, 
consúmense en Europa máis dun millón de metros 
cúbicos de CLT ó ano. Hai pouco máis dunha década 
eran 200.000.

Outros factores que reforzan as posibilidades do CLT 
como material verde son o seu carácter renovable e 
a reciclabilidade que ofrece no marco da economía 
circular. Se un edificio feito en madeira tivese que 
ser derrubado, esa madeira non se convertiría nun 
residuo, senón que podería aínda ser reutilizada en 
diferentes procesos.

Que é a madeira contralaminada?

A madeira contralaminada é un material formado 
por sucesivas capas dispostas en forma de cruz e 
que son encoladas. Cada capa está conformada por 
táboas aserradas de madeira de calidade, selecciona-
das pola súas propiedades estruturais.

Os paneis de CLT, en función do fabricante, poden 
chegar a dimensións de ata 20 metros de longo e 
3,50 metros de ancho, con distintos espesores, 
dependendo do número de capas que conformen o 
produto.

Que uso ten nos edificios o CLT?

Os paneis de CLT suminístranse en obra cos dese-
ños solicitados á fábrica, de xeito que se reciben xa 
coas medidas finais e cos ocos necesarios (portas, 
fiestras). Unha das vantaxes de usar madeira contra-
laminada é a súa rapidez de montaxe en obra, que 
ademais se fai en seco.

O edificio pode deseñarse tanto integramente en 
madeira como por medio de estruturas híbridas de 
madeira e formigón; en tanto os acabados interiores 
poden ser con madeira á vista ou coa madeira contra-
laminada recuberta por placas de xeso, panelados ou 
frisos de madeira.

Cales son as características técnicas da madeira 

estrutural?

A maiores do confort interior e calidez asociadas tra-
dicionalmente á madeira, o CLT cumpre de xeito so-
brado coas esixencias do código técnico de edifica-
ción no referente a illamento térmico, estanqueidade 
fronte a auga, protección da humidade ou protección 
fronte ó ruído.

A madeira é un material que pode semellar vulne-
rable fronte ó lume, se ben trátase en realidade dun 
mal conductor térmico, polo que é posible deseñar 
estruturas de madeira con bos comportamentos en 
situación de incendio.

Descarga de rolla de piñeiro no aserradoiro Hijos de Ramón Rub-
al (Alfoz, Lugo). / Imaxe: Camilo Friol.

Liña de traballo do aserradoiro de Finsa, en Santiago. / Imaxe: 
Pedro Agrelo.

Cuberta elaborada en CLT. / Imaxe: Xilonor.

Requisitos forestais para CLT

A materia prima para madeira estrutural debe pro-
ceder de árbores sometidas a unha boa silvicultura, 
limpas, sen nós e con diámetros suficientes. Son 
esixencias que se poden corresponder coas dúas 
primeiras trozas de piñeiros sometidos a podas e 
coidados silvícolas. 

É unha madeira que terá altos prezos de mercado, en 
tanto o resto da árbore poderá seguir destinándose a 
usos tradicionais, como o de pezas para embalaxes e 
carpintería, ou madeira de trituración para taboleiros 
ou biomasa. 

Os pélets, mellor de piñeiro

As fracións do piñeiro que polo seu reducido diámetro 
non poden ser aproveitadas para outros usos, como a 
punta das árbores ou pés procedentes de desmestas, 
atopan un destino ideal na biomasa para calefacción, 
ben pélets, ben estelas de madeira. A biomasa é unha 
materia prima en claro ascenso, pois abarata custos, 
en comparación cos combustibles fósiles, e xera me-
nor impacto ambiental, xa que ten un balance neutro 
de emisións de CO2.

Na fabricación de pélets, a madeira de piñeiro é, por 
excelencia, a máis utilizada . En Galicia empréganse 
maioritariamente tanto piñeiro do país como insigne. 
O poder calorífico que ofrece esta madeira, xunto ós 
escasos residuos que deixa trala súa combustión, fan 
que o piñeiro sexa unha das mellores opcións.

Outra das vantaxes das coníferas é o seu alto conti-
do en lignina. A lignina actúa como un aglomerante 
natural durante a fabricación dos pélets, de xeito que 
permite a súa compactación sen necesidade de in-
corporar outros aditivos. As empresas prefiren tamén 
o piñeiro porque ó tratarse dunha madeira branda, 
require menos enerxía no proceso de peletización. 

Galicia, entre os primeiros produtores de pélets

Galicia sitúase como a quinta comunidade na pro-
dución de pélets  no mercado español, cunha capa-

cidade de produción de 170.000 toneladas ó ano. A 
comunidade conta só con 6 fábricas de pélets, das 
máis de 80 que hai en España, pero fabrica o 12% 
dos pélets nacionais.

De forma parella ó aumento da produción, o consumo 
de pélets tamén se foi incrementando nos últimos 
anos en España. Así, mentres que no 2010 a penas se 
consumían unhas 10.000 toneladas ó ano na cale-
facción de fogares, no 2019 o consumo ascendeu a 
675.000 toneladas.

Comezan ademais a verse novas utilizacións para os 
pélets, como o seu emprego na cama do gando, que 
representa xa o 3,7% do seu consumo.

Fibras téxtiles, ‘composites’e novos mate-

riais

O campo dos novos materiais elaborados a partir 
da madeira está collendo protagonismo nos últimos 
anos. É un camiño que complementa ós usos tradi-
cionais e ó que se lle augura un gran futuro. Entre es-
tes novos materiais, destacan as fibras téxtiles, como 
o lyocell ou a viscosa, e os compostos de madeira e 
plástico, coñecidos a nivel internacional como ‘wood 
plastic composites’, que están gañando mercado en 
sectores como a automoción ou a construción. 
 
Téxtil sostible

Os tecidos elaborados a partir de fibras da madei-
ra, tanto coníferas como outras especies, presen-
tan dúas grandes vantaxes para o sector da moda. 
Primeiro, son fibras naturais con menor pegada 
de carbono có poliester, procedente da industria 
petroquímica, ou có algodón, que emprega inxentes 
cantidades de auga no seu ciclo. Segundo, son mate-
riais que aportan garantías de capacidade de sumi-
nistro, pois as fibras téxtiles poden elaborarse incluso 
a partir dos restos de biomasa que non se aproveitan 
en industrias como a do serrado.

Grandes firmas de moda como Inditex ou H&M xa 
incorporaron tecidos como o lyocell en parte das 
súas coleccións, unha tendencia que se espera que 
continúe en crecemento nos próximos anos, pois o 
lyocell trátase dun tecido suave, elástico e incluso 
máis transpirable có algodón.

‘Composites’, menos plástico nos automóbiles

Os compostos de plástico e madeira (coñecidos 
como ‘composites’) son produtos que gañan terreo 
en usos dominados ata agora polos plásticos. En 
automoción, por exemplo, estase traballando na 
substitución dos plásticos do interior do vehículo por 
compostos que incorporen ata un 40 % de fibras de 
madeira.

Procesado da madeira para pélets. / Imaxe: Biomasa Forestal.

Os ‘wood plastic composites’ son compoñentes que 
interesan na industria do automóbil porque contri-
búen a reducir a pegada de carbono da construción 
de vehículos e porque aumentan a súa reciclabili-
dade. Son dous factores moi a ter en conta, dado o 
progresivo endurecemento das normativas comunita-
rias ao respecto.

A maiores, os ‘composites’ proporcionan no habitá-
culo dos vehículos unha estética de madeira e unhas 
propiedades de illamento térmico, sonoro e de resis-
tencia da que carecen os plásticos.

Láminas de composites elaborados con madeira e plástico.
 / Imaxe: CTAG.

Igual ca no caso das fibras téxtiles, as fibras de ma-
deira para os ‘composites’ pódense obter de distintas 
madeiras, como a de piñeiro. É válida tanto a madeira 
de desmestas como incluso a de restos de poda, 
polo que estes materiais se presentan como unha 
oportunidade para complementar outros destinos da 
madeira.

En Galicia, o Centro Tecnolóxico de Automoción (O 
Porriño, Pontevedra), está a investigar desde o 2006 
na obtención de ‘composites’ de interese para o sec-
tor da automoción.

Obtención de produtos químicos e conservantes 

alimentarios

Toda a madeira consta principalmente de tres com-
poñentes, a celulosa, a lignina e a hemicelulosa. De 
cada un destes compostos, é posible extraer distintos 
produtos químicos de interese para industrias como a 
alimentaria, a farmacéutica ou a cosmética. 

A complicación radica na extracción dos produtos 
químicos da madeira, pero as innovacións tecnolóxi-
cas apuntan a que as biorrefinerías de biomasa, que 
se encargan da obtención de extractos, presentan 
perspectivas prometedoras.

Madeira termotratada. É outro segmento, non estrutu-
ral, do mercado para construción que experimenta un 
crecemento sostido en Europa. A madeira termotratada 
sométese a longos procesos a alta temperatura e con va-
por de auga, un tratamento que reduce a súa humidade, 
volatiliza as resinas e que lle confire unha gran resisten-
cia á intemperie. Por iso é un produto que se emprega 
habitualmente para fachadas e carpintería exterior de 
edificios.

En Europa, prodúcense máis de 250.000 toneladas de 
madeira termotratada ó ano. Da liña ascendente do pro-
duto, tamén elaborado en Galicia, dá idea o feito de que 
no 2001 eran só unhas 20.000 toneladas. Case a metade 

da madeira termotratada en Europa é de coníferas. Para 
esta gama de produto, igual ca no caso do CLT, precísa-
se tamén madeira de calidade, ben con fins visuais ou 
estruturais.

Vigas laminadas. Pódense combinar co CLT ou con ou-
tras estruturas. Son utilizadas tanto en edificios residen-
ciais como en industriais  ou en instalacións públicas. 
Das vigas laminadas valórase en especial a súa lixeireza, 
o que as fai óptimas para salvar grandes luces, como as 
das piscinas, onde presentan ademais a vantaxe de resis-
tir mellor ó cloro ca outros materiais, como o aceiro, que 
sofre maior corrosión.

Madeira termotratada e vigas laminadas

Cabanas de Albeida.Salgado e Liñares arquitectos 

Unha marca de orixe,
calidade e sostibilidade

Marca Pino de Galicia

Búscase así diferenciar o piñeiro de Galicia do resto 
da oferta de madeira de coníferas. Para lograr que o 
mercado identifique os produtos de ‘Pino de Galicia’ 
e os asocie a unha calidade obxectiva, a Fundación 
Arume, promotora da marca de garantía, definiu un 
regulamento que establece esixencias e controis 
rigorosos desde o monte ata a industria.

En primeiro lugar, o ‘Pino de Galicia’ só pode proce-
der de montes xestionados de forma sostible e so-
metidos a unha certificación forestal (FSC ou PEFC), 
sistemas recoñecidos mundialmente que garanten a 
sostibilidade ambiental e social dos aproveitamentos. 

A materia prima identificada coa marca “Pino de Gali-
cia” poderá ser de piñeiro do país (Pinus pinaster), de 
piñeiro insigne (Pinus radiata) ou de piñeiro silvestre 
(Pinus sylvestris) de montes galegos. A marca am-
para tanto madeira en rollo, antes do serrado, como 
produtos rematados de primeira e segunda transfor-
mación.

O emprego da marca seralle autorizado ós rema-
tantes, serradoiros, industrias e almacenistas que 
se adhiran a ‘Pino de Galicia’ e que comprometan a 
axeitada trazabilidade dos produtos identificados coa 
marca  de garantía.

Clasificación e criterios de calidade

Tanto a materia prima (madeira en rollo) coma os 
produtos amparados pola marca de garantía Pino de 
Galicia catalóganse en función dun baremo de cali-
dades. A madeira en rollo clasifícase nas seguintes 
categorías:

- Rolla selecta: madeira de piñeiro con diámetros 
mínimos de 40 centímetros en punta delgada. Sen 
nós, sen bolsas de resina, sen azulado e cun corazón 
pequeno, que terá de máximo un terzo do diámetro 
total. Peza recta e sen curvaturas.

- Rolla primeira: madeira con diámetro mínimo de 25 
centímetros en punta delgada. Admitirase un máximo 

de 2 coroas de nós con menos de 5 centímetros de 
diámetro, sen bolsas de resina e sen azulados, nin 
podremias.

- Rolla: madeira de piñeiro con diámetro igual ou 
superior a 15 centímetros. Sen grandes defectos 
(nós, bolsas de resina), nin síntomas de azulado nin 
pudricións.

As esixencias de calidade para a materia prima bus-
can recoñecer o esforzo dos propietarios forestais 
que fagan unha silvicultura óptima. Trátase de con-
seguir en monte toradas rectas, con bos diámetros 
e sen defectos, de cara a que a industria da madeira 
poida producir pezas de alta calidade.

Produtos serrados

Igual ca materia prima, os produtos serrados tamén 
terán unha clasificación dentro da marca, que pode 
ser ben polo seu aspecto, cunha clasificación entre 
‘Primeira’ (calidade) e ‘Quinta’, ben en base ó seu uso 
estrutural.

Os produtos serrados non estruturais que vaian ser 
comercializados coa marca “Pino de Galicia” mar-
caranse cunha etiqueta colocada sobre o produto 
de forma individual ou na embalaxe do paquete. Na 
etiqueta figurará a especie de conífera, así como a 
calidade, o fabricante, a data de fabricación e o logo 
da marca de garantía, entre outros datos.

A creación dunha marca de garantía, ‘Pino de Galicia, nace da nece-
sidade de posicionar a madeira galega de coníferas como un produto 
sostible e de calidade

A variación das condicións climáticas pode favorecer a 
aparición de novas afeccións. Especies sanitariamente 
máis sensibles, como o piñeiro insigne (Pinus radiata), 
veranse previsiblemente máis afectadas. As limitacións 
desta especie para a rexeneración natural e súa baixa 
variedade xenética en Galicia, coma no resto do mundo, 
condicionarán a súa evolución.

As perspectivas poden ser máis favorables para o piñeiro 
do país (Pinus pinaster), moi estendido por montes do 
Mediterráneo e en zonas con climas máis cálidos. Pese 
a que tamén se agarda que as variacións climáticas con-
dicionen o seu rendemento, a súa viabilidade está máis 

asegurada, ó contar xa con material xenético adaptado a 
condicións climáticas semellantes ás que poderán che-
gar a producirse en Galicia no futuro. 

O caso do piñeiro silvestre é máis peculiar, posto que 
medra nas zonas máis altas e frías dos montes galegos. 
O incremento das temperaturas pode supoñer un reto 
na comunidade para estas coníferas, debido a que xa se 
atopan nos cumes máis altos e con climas fríos, sen ter 
moita opción a expandirse cara a outros espazos. 

Perspectivas forestais
Perspectivas

Os piñeiros enfrontan un retroceso progresivo en Ga-
licia debido a unha combinación de factores econó-
micos e ambientais. A expansión das plantacións de 
eucalipto, primeiro en áreas costeiras e nos últimos 
anos tamén no interior, froito da popularización do 
eucalipto nitens, constitúe un dos principais motivos.

Un segundo factor que afecta ós piñeirais radica nos 
lumes, principalmente en Pontevedra e Ourense. 
Calcúlase que na vaga de lumes de outono do 2017 
arderon máis de 11.000 hectáreas de piñeirais do sur 
de Pontevedra.

En terceiro lugar, a expansión de focos satélite da 
praga do nematodo en todo o sur da provincia de 
Pontevedra representa outro motivo que desincentiva 
a aposta pola especie. As previsións apuntan a que 
o fronte principal de avance da praga, que ascende 
cara ó norte de Portugal, non tardará en chegar ás 
provincias de Ourense e Pontevedra, o que xera no-
vas incertezas.

Mellora xenética e silvicultura

As solucións comúns a estes desafíos pasan por dúas 
apostas principais, a mellora xenética e a silvicultura. 
A ecuación é clara. Maior calidade da madeira + xes-
tión = mellores prezos e menores riscos ambientais e 
sanitarios.

O Centro de Investigación Forestal de Lourizán, que 
iniciou a mediados do século XX a mellora xenética 
dos piñeiros galegos da man de Fernando Molina, 
deu grandes pasos na última década na obtención 

de coníferas melloradas. A selección permite plantar  
árbores que medran máis e que producen madeira de 
mellor calidade.

Os seguintes retos pasan por popularizar o material 
mellorado nas plantacións en monte e por subir un 
chanzo máis no proceso, coa obtención de piñeiros 
resistentes ó nematodo. Lourizán xa identificou fami-
lias de coníferas cunha alta tolerancia á praga, o que 
abre perspectivas esperanzadoras.

A xestión que implica a silvicultura (podas, rozas, 
desmestas, rareos) contribuirá ademais a reducir os 
riscos de propagación de lumes forestais, se ben o 
risco cero non existe, sobre todo tendo en conta os 
fenómenos meteorolóxicos extremos, como secas, 
que pode xerar o cambio climático nos próximos 
anos. 

Riscos sanitarios ante o cambio climático

Ensaios do Centro de Investigación Forestal de Lourizán para ob-
ter plantas resistentes ó nematodo. / Imaxe: CIF Lourizán.

A Fundación Arume, 
o compromiso común

A orixe da Fundación Arume está no convenio de colaboración sectorial 
denominado “Plan integral de dinamización e recuperación de montes de 
coníferas e de promoción do consumo de madeira de Galicia”, asinado 
o 24 de outubro do 2018 por máis de 50 entidades públicas e privadas. 
Ese convenio significou unha firme declaración de intencións da cadea 
forestal, que se consolidou uns meses máis tarde coa constitución da 
Fundación o 4 de xullo do 2019.

A Fundación Arume é un proxecto ilusionante que une as organizacións 
da cadea forestal e da madeira cun propósito común: xerar valor e 
emprego cos nosos piñeiros. A vía para lograr esa meta pasa por impul-
sar a I+D en catro liñas estratéxicas, para as que se teñen constituídos 
cadanseu grupo de traballo con profesionais do sector, investigadores e 
expertos.

Mellora xenética: A misión é impulsar unha xestión responsable dos re-
cursos forestais. Para logralo, resulta esencial apoiar a actividade científi-
ca no campo da mellora xenética forestal. O reto principal é facilitarlle ós 
viveiros galegos a dispoñibilidade de semente de piñeiro procedente de 
mellora xenética, con alta produtividade e resistente a pragas e enfermi-
dades. 
 
Silvicultura e restauración ambiental: Galicia é forestal. Temos unha 
gran riqueza natural que necesitamos respectar, coidar e ordear. O xeito 
de facelo é mediante silvicultura, a disciplina científica que engloba as 
técnicas para o cultivo, a conservación e a xestión sostible e ordenada 
dos montes. O noso obxectivo é promover a restauración de montes, 
implantando modelos silvícolas de produción de madeira de calidade, e 
conseguir que os prezos da madeira se axusten á súa calidade. 
 
Formación: A mellora da nosa competitividade e calidade pasa pola for-
mación. Desde o monte á industria e ata o mercado.  
 
Mercado e marca: A nosa madeira é un material renovable, sostible e de 
proximidade. O desafío principal é comunicarlle á sociedade as vantaxes 
das coníferas locais. Preténdese explicar a xestión sostible do monte e 
prestixiar a calidade da madeira galega para introducila en novos usos.

A Fundación Arume é unha entidade impulsada polo conxunto do 
sector forestal galego para fomentar o desenvolvemento do piñeiro 
na nosa comunidade. 

Padroado da Fundación Arume

O padroado é o órgano de 
goberno, representación e 
administración da Fundación. 
A composición do padroado é a 
seguinte: 

José Carballo García, presidente.

Asociación Monte Industria

Francisco Dans del Valle, vicepresidente.

Asociación Forestal de Galicia

Ismael Olveira Lema, secretario.

Asociación Monte Industria

Jesús Combarro, tesoureiro.

ABANCA

Isabel Álvarez Balvís,

Asociación de Viveiros Forestais de 

Galicia (VIFOGA)

Juan Busto Rodríguez,

Federación de Serradores e Rematantes 

de Maderas de Galicia (FEARMAGA)

José P Cajaraville Varela,

Federación de Serradores e Rematantes 

de Maderas de Galicia (FEARMAGA)

Jacobo Feijóo Lamas,

Asociación Sectorial Forestal Galega 

(ASEFOGA)

Francisco Fernández de Ana Magán,

Asociación Forestal de Galicia (AFG)

Benito García Sánchez,

Cluster da Madeira e o Deseño de 

Galicia

Luis Lozano Paz,

Asociación de la 1a Transformación de la 

Madera de Lugo

Mª Elena Picos Vilar.

Asociación de Empresas de Servizos 

Forestais de Galicia (SERFOGA)

Fundación Arume

O piñeiro é unha árbore senlleira no monte galego. 
Leva cando menos 4.000 anos con nós e ao longo 
do século XX acadou unha destacada importan-
cia económica, social e ambiental. Arredor dunha 
quinta parte do territorio de Galicia está conforma-
do hoxe en día por piñeirais, que representan unha 
peza chave dos nosos ecosistemas e da economía 
rural. O futuro do piñeiro, sen embargo, enfróntase 
a unha situación paradóxica. A especie entrou en 
declive no monte, en tanto á súa madeira ábreselle 
un gran futuro no marco da bioeconomía e da loita 
contra o cambio climático.

www.fundacionarume.gal


